
илмий нашрлар рўйхати (Рўйхатга) киритилган. 

Crossref DOI:  

ва илмий мақолага индивидуал Crossref DOI рақами берилади. 

масъулияти чекланган жамият. 

Kirish. Hozirgi davr pedagogikasining ijodiy faoliyatga yoʻnaltirilgan konseptual ilmiy 

izlanishlar predmetini kichik maktab yoshidagi bolalarda ijodiylikning yorqinlashuvi, 

ixtirochilikka qiziqishi, ertak, hikoya, qoʻshiq, musiqaning obrazli mazmunini tezda idrok etishi, 

ijodiy imkoniyatlarini nazarda tutib belgilanmoqda. 

Mamlakatimizda ta’lim tizimini yangi sifat bosqichiga olib chiqishdagi islohotlar 

boshlangʻich ta’limdan boshlab oʻquvchilarning fanlar asoslari boʻyicha bilim oʻzlashtirishga 

ehtiyojini, asosiy milliy va umumbashariy qadriyatlarga asoslangan ma’naviy-axloqiy 

fazilatlarni, mehnat koʻnikmalarini, ijodiy fikrlash va atrof-muhitga ongli munosabatini 

shakllantirishga zarur shart-sharoitlarni yaratib, boshlangʻich sinf oʻquvchilari ijodiy faoliyatini 

tashkil etishning pedagogik yondashuvlarini takomillashtirish zaruratini yuzaga keltirmoqda. 

Xalq ta’limi tizimini 2030 yilgacha rivojlantirish konsepsiyasida “oʻqitish usullarini 

takomillashtirish, ta’lim-tarbiya jarayoniga individuallashtirish tamoyillarini bosqichma-

bosqich tatbiq etish, kichik yoshdan oʻquvchilarda oʻqishga sogʻlom, kuchli va ta’sirchan 

motivatsiyani shakllantirish[1]” kabi muhim vazifalar belgilangan. 

Ijodiy faoliyat boshlangʻich sinf oʻquvchilarini har tomonlama uygʻun rivojlantirishning 

muhim omili sifatida ularning axloqiy, aqliy va jismoniy jihatdan taraqqiy etishiga xizmat qiladi. 

Aynan ijodiy faoliyatga samarali tayyorlangan oʻquvchilar iqtidorlilikning quyidagi 

mezonlariga javob beradi: aqliy rivojlanishning jadalligi: bilishga qiziqish, kuzatuvchanlik, 

nutq, onglilik, nostandart fikrlash; qiziqish, intellekt, emotsiyalarning erta ixtisoslashuvi: 

matematika, musiqa, tasviriy faoliyat, injenering, chet tillarni oʻrganish; bilish faolligi, 

tashabbuskorlik, tashkilotchilik qobiliyati, qat’iylik, qoʻyilgan maqsadga erishishga intilish; 

amaliy faoliyatga tayyorlik va qobiliyatlilik. 

Ijodiy jarayon oʻzida ikkita muhim belgini aks ettiradi. Ulardan biri – intuitsiya (zehn, 

fahm-farosat), ikkinchisi – intuitiv fikrlash jarayonida qoʻlga kiritirilgan natijani 

rasmiylashtirishdir. Faqat uning samarasi anglangan va intuitiv va mantiqiy fikrlash birligi 

sifatida mantiqiy fikrlash vositasida ishlab chiqilganlik bilan tavsiflanadi. Ijodiy jarayon turli 

darajada insonning ijtimoiy tashabbuskorligining barcha koʻrinishlari, asosan, uning kasbiy 

faoliyati bilan bogʻliq shakllarida mutlaq oʻz aksini topadi. 

Mavzuga oid adabiyotlarning tahlili. Oʻquvchilarni har tomonlama barkamol shaxs 

sifatida kamolga etkazish uchun ularni boshlangʻich sinflardanoq ijodiy faoliyatini kamol 

toptirish zarur. CHunki boshlangʻich sinflarda oʻquvchilarning didi, dunyoqarashi, salohiyati 

barcha psixik jarayonlar individual-psixologik xususiyatlari jadal shakllanadi. 

Psixolog olimlar S.L.Rubinshteyn, B.G.Ananev birinchilar qatorida umumiy, aqliy 

rivojlanish umumiy intellekt bilan bogʻliq ekanligini koʻrsatib oʻtdilar. Masalan, B.G.Ananev 

murakkab psixik xususiyatlarni tadqiq qilish bilan birga, oʻqish va mehnatdagi muvaffaqiyat 

ana shu xususiyatga bogʻliqdir[3, B;74], -degan farazni ilgari suradi. Olim bu kategoriyalarni 

bilishga oid turli vazifalarning qoʻyilishi va hal etilishi bilan bogʻliq yoʻllarini koʻrsatib beradi. 

Keyingi yillarda muammoni turli yoʻnalishlarda intensiv tarzda tadqiq etishga qiziqish 

uygʻondi. Bu tadqiqotlar borasida N.S.Leytesning, tadqiqotini qayd qilib oʻtish muhim. 

N.S.Leytes[4] avvalo aql sifatlarini oʻz ichiga oluvchi umumiy aqliy qobiliyatlar(garchi ular 

jiddiy rivishda iroda va emotsional xususiyatlarga bogʻliq boʻlsa ham) odamning nazariy bilish 

va amaliy faoliyat imkoniyatlarini xarakterlab beradi,-deb ta’kidlagan. Odam intellekti uchun 

https://doi.org/10.47390/SP1342V3I5Y2023N40

eng muhim narsa va hodisalar oʻrtasidagi bogʻlanish va munosabatlarni aks ettirish hamda shu 

bilan voqelikni ijodiy ravishda qayta oʻzgartirish imkoniyatini beradi. N.S.Leytesning, 

koʻrsatishicha, oliy nerv faoliyati xususiyatlarida faollik va oʻz -oʻzini tartibga solishning ayrim 

shart-sharoitlari yashiringan boʻlib, bular umumiy aqliy qobiliyatlari tarkib topishinig muxim 

ichki shartlaridan biridir. Psixolog olim N.D.Levitov ijodiy faoliyatni quyidagi mezonlar asosida 

vujudga kelishini isbotladi: 

tafakkurning mustaqilligi; 

oʻquv materialining oʻzlashtirilishi, tezligi va mustahkamligi; 

standart boʻlmagan vazifalarni hal qilishda, aqliy chamalashning (topqirlikning) tezligi; 

oʻrganib chiqilayotgan hodisalarning mohiyatiga chuqur kirib borish orqali muhim 

boʻlmagan narsadan muhimini ajrata bilish. 

U. Nishonaliev aqliy rivojlanishning asosiy mezoni-toʻgʻri tashkil etilgan oʻquv faoliyati 

tuzilmasining (tarkib topgan oʻquv faoliyati) hamda uning tarkibiy qismlarining toʻgʻri 

rejalashtirilishidir -degan gʻoyani ilgari suradi[7]. 

O. Hasanboeva kichik maktab yoshidagi oʻquvchilarning fikrlash faoliyatiing quyidagi 

xususiyatlari: oʻzlashtirishning tezligi yoki sustligi; fikrlash jarayonining oʻzgargan sharoitlarga 

moslashtirish osonligi yoki qiyinligi; fikrlash doirasining oʻzaro bogʻliqligi; analitik-sintetik 

faoliyatning turli darajalari sifatida qaraydi[8]. 

Ijodiy faoliyatda muamoli vaziyatlar yaratish bu muammoli vaziyatlarni echishga 

oʻquvchilarni jalb etish muhim ahamiyatga ega. 

Boshlangʻich sinflarda shaxsni rivojlantrishga yoʻnaltirilgan ta’lim quyidagi maqsadlarni 

nazarda tutadi: 

1. Maktab oʻquvchilari shaxsini rivojlantirish, uning qobiliyati, oʻqishga qiziqishi, hohish 

va istagini shakllantirishi; 

2. Axloqiy va estetik hissiyotini tarbiyalash, oʻzi va oʻz atrofini oʻrab olgan olamga hissiy 

munosabatni shakllantirish. 

3. Bilimlar tizimini, malaka va koʻnikmalar, faoliyatning turli shakllarini egallab olish. 

4. Bolalarning jismoniy va psixik salomatligini muhofaza qilish. 

5. Bola shaxsining individualligini himoya qilish. 

Zero, ta’lim faol, ijodiy, mahsuldor, intelektual faoliyatni oʻzaro aloqadorlikda amalga 

oshiradi. Ijodkorlik boshlangʻich ta’limda oʻqituvchi faoliyatining asosiy turi boʻlishi zarur. 

Pedagogik oʻyinlar ayniqsa, oʻquvchilar ijodiy faoliyatini rivojlantirishda muhim oʻrin 

tutadi. Aynan shunday oʻyinlar vositasida kattalar va kichiklar oʻrtasida muloqot oʻrnatiladi. Bu 

muloqotlar shaxsiy yonloshuv asosida qurilishi kerak. Oʻqituvchi bolani faqat oʻquvchi deb 

emas, balki bir butun shaxs, oʻziga xos inson deb yondashuvi lozim. Oʻyinlarda bolaning shaxsiy 

sifatlari boyib, oʻquvchilar ijodiy faoliyatlarini tashkil etishda muhim oʻrin tutadi hamda 

oʻquvchilarning hulqidagi ijobiy qirralar rivojlanadi, ijobiy tasavvur mashqlari vositasida 

kuzatuvchanlik, xotira, diqqatni kuchaytirish imkoni tugʻiladi, psixologik toʻsiqlar bartaraf 

etiladi[2, B;28]. 

Tadqiqot metodologiyasi. Hozirgi davrda psixologlar ta’lim jarayonida oʻquvchilarda 

faol mustaqil ijodiy faoliyatni mustaqil bilish faoliyatiga, mustaqil holda bilimlarni egallashga 

yoʻnaltirishga harakat qilmoqdalar. 

Oʻquvchilarning bilish faolligini maksimal darajada faollashtirish, ularning mustaqil 

ijodiy tafakkurini rivojlantirish maktab ta’limining muhim vazifasiga aylanib bormoqda. 

Ta’limning asosi- oʻqitishning etkazadigan moʻl - koʻl axborotni esda saqlab qolish 

emas(garchi bu muhim vazifa boʻlsa-da), balki bu axborotni qabul qilish jarayonida 

oʻquvchilarning oʻzlari faol ishtirok etishi, ularning mustaqil bilim olish qobiliyatini asta-sekin 

shakllantirishdan iborat boʻlmogʻi lozim[2, B;26]. 

Bugungi kunda pedagog olimlar L.S.V’gotskiy tomonidan ilgari surilgan gʻoya, ya’ni 

“ta’lim berish oʻquvchi qoʻlga kiritib boʻlgan rivojlanish darajasini qoʻllamasdan, oʻquvchining 

tafakkuriga uning imkoniyatlarini birmuncha oshiradigan talablar qoʻyilishi, u erishgan va 

yaxshi oʻzlashtirib olgan analitik-sintetik faoliyat darajasini talab qilishi kerak”, degan qoidaga 

asoslanadilar. L.S.V’gotskiy ta’limning aqliy rivojlanishidagi kechagi kunga emas, balki ertangi 

kunga tayanmogʻi lozim-deb hisoblagan edi[3, 321b]. Ta’lim rivojlanishning faqat tugullangan 

darajasi asosida qurilmasdan, avvalo unchalik tarkib topmagan va shunday ta’lim ta’siri asosida 

taraqqiy etgan narsalarga tayanmogʻi lozim. L.S.V’gotskiy boladagi aqliy rivojlanishning ikki 

darajasi haqidagi gʻoyani ilgari suradi. Birinchi daraja, ya’ni L.S. V’gotskiy aytganidek, aktual 

rivojlanish darajasi oʻquvchi tayyorgarligining mavjud darajasi boʻlib, u oʻqituvchining 

topshiriqlarni toʻla mustaqil bajara olishi bilan xarakterlanadi. Ancha yuqori boʻlgan ikkinchi 

daraja (V’gotskiy uni eng yaqin rivojlanish zonasi deb atagan) bolaning nimani mustaqil bajara 

olmasligini, lekin ozroq yordam bilan (yoʻl yoʻriq beruvchi savollar, aytib berishlar, ishora 

qilishlar) umumiy koʻrsatmalar ta’lim jarayonida aktual rivojlanish darajasiga oʻtadi-deb 

ta’kidlagan edi. 

Tahlil va natijalar. Ta’lim-tarbiyaga yangicha yondashuv, dars samaradorligini oshirish 

vositasi, fanlararo aloqalarning yangi sifat darajasiga koʻtarilgan shakli hisoblanadi. 

Boshlangʻich ta’limda yangicha yondashuv hayotdagi turli xil hodisalarni bir qolipdan turib 

baholash emas, balki ularni oʻzaro aloqadorlikda kompleks holda yondashishga yoʻnaltiradi. 

Masalan, integratsiyalashgan ta’limni yoʻlga qoʻyishda sof ilmiy bilimlar, adabiyot, musiqa, 

san’at yordamida har tomonlama mukammal koʻrsatib berish imkoni tugʻiladi. Bu esa bola 

shaxsining emotsional va axloqiy rivojiga, unda ijodiy tafakkurning shakllanishiga yaxshi ta’sir 

koʻrasatadi. 

Boshlangʻich sinflarda mavzuga integratsiyali yondashuvni bir dars emas, balki 

mazmuni, metodik va tashkiliy tomondan oʻquv fanining ma’lum boʻlimi olinsa, maqsadga 

muvofiq boʻladi. 

Kichik maktab yoshidagi oʻquvchilarda ijodiy faoliyatni shakllantirishda oʻquvchilarda 

aqliy qobiliyatning rivojlanganligi muhim ahamiyatga ega. 

Kichik maktab yoshidagi oʻquvchilarning va shaxslik xislatlari va qobiliyatlari 

rivojlantirish ularning turli oʻquv-biluv, amaliy, ijtimoiy faoliyatlari tajribasiga tayaniladi. 

SHuning uchun ha ta’lim standartlarida ta’limning faol, amaliyotdagi mazmuni, faoliyatning 

aniq vositalariga real hayotiy vaziyatlarda qoʻllaniladigan bilim, malaka va koʻnikmalarga 

alohida e’tibor berilgan. 

Boshlangʻich sinf oʻquvchilarining ijodiy bilish faolligi oʻzida yangi bilimlarni 

oʻzlashtirishga barqaror motivlar va bilish jarayoniga ijobiy emotsional yoʻnalganlikning qaror 

topganligi, oʻquv vazifalarini hal etishda odatiy oʻquv harakati usullarini bartaraf etishga 

intilish, muammo echimini topishning nostandart metod va usullarini izlash, oʻquv-bilish 

faoliyatidagi qat’iylik, ijodiy bilish faoliyatining natijaviyligi bilan tavsiflanuvchi shaxs 

xususiyatini oʻzida aks ettiradi. 

Ta’lim jarayoni oʻquvchilar faoliyatini tizimli tashkil etishni taqozo etadi. Ta’limning 

barcha tarkibiy qismlari uning oʻquvchi faoliyatini tizimli tashkil etish- bu ta’lim maqsadi, 

mazmuni, shakllari, metodlari, vositalari, ta’lim mahsuli, bilim, koʻnikma va malakalarning 

oʻzaro aloqasida amalga oshadi. 

Faoliyatning rivojlanishi ta’limda ma’lum didaktik prinsiplar asosida yuzaga keladi. 

Bular ilmiylik, uzviylik, tizimlilik, qulaylik, ta’limda faollik, onglilik kabilardan iborat boʻlib, 

ta’lim tizimidagi nuqsonlarni bartaraf etib, unda oʻzgarishlar qilishni toqozo etadi.  

Ta’lim mazmuniga, bilimni egallashga qiziqish oʻquvchining oʻz aqliy mehnati 

natijasidan qanoatlanish hissi bilan uzviy bogʻliqdir. Bu his oʻqituvchining Ragʻbatlantirishi 

bilan namoyon boʻladi va oʻquvchida samaraliroq ishlash mayli, istagi, ehtiyojini shakllantiradi. 

Bolada paydo boʻlgan faxrlanish, oʻz kuchiga ishonish hislari bilimlarni oʻzlashtirish va 

malakalarni mustahkamlash uchun xizmat qiladi, ragʻbatlantirish va jazolash me’yorida 

boʻlsagina, ularning tarbiyaviy ta’siri ortadi. 

Kichik maktab yoshidagi oʻquvchilarning muhim xususiyatlaridan biri ulardagi 

oʻqituvchi shaxsiga ishonch hissi va yuksak ehtiromdir. SHuning uchun ham oʻquvchining 

bolaga tarbiyaviy ta’sir koʻrsatish imkoniyati juda kattadir. Bola oʻqituvchini aql-idrok sohibi, 

ziyrak, sezgir, mehribon, hatto donishmand inson deb biladi. Oʻqituvchi siymosida oʻzining ezgu 

niyati, orzu istagi, ajoyib his-tuygʻularini ruyobga chiqaruvchi mu’tabar shaxsni koʻradi. 

Oʻqituvchining obrusi oldida ota-onalar, oilaning boshqa a’zolari, qarindosh-urugʻlar, tanish-

bilishlarning nufuzi keskin pasayadi. SHu sababli bolalar oʻqituvchisining har bir soʻzini qonun 

sifatida qabul qiladilar[2, B;34]. 

Ta’lim jarayonida oʻqituvchi oʻzining obroʻsidan oqilona va omilkorlik bilan foydalanib, 

oʻquvchilarda uyushqoqlik, mehnatsevarlik, oʻqishga ijobiy munosabat, oʻz diqqatini 

boshqarish, xulqini idora etish, oʻzini tuta bilish, qiyinchiliklarni engish kabi fazilatlarni 

shakllantirishi lozim. Buning uchun har tomonlama ta’sir koʻrsatish usulini qoʻllash kerak. 

Maqsadga muvofiq oʻqish faoliyati kichik maktab yoshidagi oʻquvchilarning aql-idrogi, 

sezgirligi, kuzatuvchanligi, uquvliligi, esda saqlab qolish, esga tushurish imkoniyatlarini 

rivojlantirishi uchun muhim shart-sharoitlar yaratadi; bolalarda oʻqish, yozish, hisoblash 

malakalarini shakllantiradi. Bundan tashqari mazkur ta’lim jarayonida ularning bilimlar 

koʻlami kengayadi, bilishga qiziqishlari ortadi, aqliy imkoniyatini ishga solish vujudga keladi. 

Oʻquv fanlariga ijobiy munosabat, qat’iy shugʻullanish niyati, jamoatchilik oldidagi mas’uliyatni 

his qilish, bilim olishning ijtimoiy, ahamiyatini anglash tuygʻulari tarkib topadi. 

Oʻqituvchilarning muhim vazifalaridan biri oʻquvchilarda materiallarni eslab qolishi 

uchun muayyan intilishni tarkib topishi, ularga eslab qolishning fikr yuritish yoʻllarini 

(taqqoslash, tahlil qilishni) oʻrganishdan iboratdir. 

Bu vazifani eng avvalo maktab psixologlari qatorida boshlangʻich sinf oʻqituvchilari 

amalga oshirishlari shart. Tafakkur atrof-muhitdagi voq’elikni nutq yordami bilan bevosita 

umumlashgan hoda aks ettiruvchi jarayon. 

Xotiraning mahsuldorligini oshirish uchun ta’lim jarayonida oʻzini -oʻzi nazorat qilish, 

oʻrganilgan materialni takrorlash orqali tekshirish, esga tushurish, mashq qilishdan unumli 

foydalanish zarur. Agar kichik maktab yoshidagi oʻquvchilarga eslab qolish va eslash usullari 

oʻrgatilmasa, ular materiallarni bevosita takrorlashda uzoq vaqt toʻxtalib qoladilar. Lekin 

oʻquvchilar materiallarni eslashni xush koʻrmaydilar va uni osongina tiklash yoʻlini 

tushunmaydilar. Materialni eslab qolish, esda saqlash, esga tushurish va eslash usullarini 

oʻrgatish mantiqiy xotira oʻsishining garovidir. 

Ta’lim jarayonida bolalarning yorqin, aniq, tiniq, yaqqol tasavvurlari fikr yordamida 

muayyan voqelikka aylanadi. Oʻrganilayotgan fan materiallari eshitilgan va oʻqilgan badiiy 

obrazlar tizimi yaratiladi. Oʻqish davomida turmush tajribasida toʻplangan taassurotlarni qayta 

tiklash, yangi obrazlar ijodiy izlanishning eng muhim omili-ijodiy tasavvurni takomillashtiradi. 

Ijodiy tasavvur eng muhim xususiyatlaridan biri yaratilgan tasvirlarning yaqqolligi, mantiqiy 

qonunlarga uzviy bogʻliqligi, gʻayri tabiiy, ajoyib-gʻaroyib istaklardan uzoqligidir. SHuning 

uchun oʻquvchi tasavvurida turmushga, voqelikka zid kelmaydigan tasvirlar, timsollar holati 

toboro kengayadi. Bu esa oʻquvchilar hodisalarni tanqidiy baholash koʻnikmasi paydo 

boʻlganini bildiradi. Natijada u taassurot qurshovidan qutuladi. Yaratilgan obrazlarni tabiat va 

jamiyatning ob’ektiv qonunlariga suyangan holda baholash koʻnikmasi yanada 

takomillashadi[2, B34]. 

Boshlangʻich ta’limning oʻziga xos xususiyati ham bolalarning maktabga tayyorgarlik 

darajasi ijtimoiy tajribasi psixofiziologik rivojlanishi bir xil emasligi bilan farqlanishidadir. 

SHunga koʻra boshlangʻich ta’limda har bir oʻquvchining ijodiy faoliyatini va uning oʻziga xos 

individualligini namoyon etishga sharoit yaratishdan iboratdir.  

Tahlil natijalari asosida boshlangʻich ta’limda oʻquvchilarning ijodiy faoliyatini tashkil 

etishning quyidagi mezonlari aniqlashtirildi: motivatsion-emotsional, irodaviy, kognitiv, 

faoliyatli-ijodiy. Motivatsion-emotsional mezon koʻrsatkichlari: faoliyatda ishtirok etish istagi, 

onglilik, koʻproq bilishga intilish, ijobiy emotsional qaygʻurish, ishtiyoq, faoliyatdan qoniqish 

hissi. Irodaviy mezon koʻrsatkichlari: qat’iylik, bilishga yoʻnalganlik; jur’atlilik. Bilishga doir 

mezon koʻrsatkichlari: moʻ‘tadillik, moslashuvchanlik, ishchanlik, fikrlashning individual oʻziga 

xosligi. Faoliyatli-ijodiy mezon koʻrsatkichlari: jadallik, ijodiy bilish faoliyatining natijaviyligi. 

Xulosa. Mazkur mezonlar asosida boshlangʻich ta’limda ijodiy foliyatni tashkil etish 

mezonlariga mos quyidagi darajalar aniqlandi: reproduktiv, izlanishli-evristik, ijodiy-

tashabbuskorlik. Reproduktiv daraja bilishga qiziqishning pastligi, oʻquv jarayoniga ichki 

qiziqishning mavjud emasligi, ijodiy vazifalarni hal etishda irodaviy xususiyatlarning etarli 

ifoda etilmasligi, oʻqituvchi rahbarligida harakatlanish layoqati bilan tavsiflanadi. Izlanishli-

evristik darajada bilishga qiziqish oʻquv motivatsiyasi tuzilmasida oʻrtacha oʻrinni egallaydi. 

Barqaror bilishga qiziqish, savollar tuza olish, oʻqituvchiga fikr-mulohaza bilan murojaat qilish 

koʻnikmalariga egalikni oʻzida aks ettiradi. Ijodiy-tashabbuskor darajada bilishga qiziqish, 

oʻquv-bilish topshiriqlarini hal etish istagi yuqori tarzda namoyon boʻladi. Oʻz-oʻzidan qoniqish 

va quvonch hissini uygʻotuvchi natijalarga erishishda qat’iylik va jur’atlilik bilan ajralib turadi. 

Faollik, tashabbuskorlik va mustaqillik muntazam namoyon boʻladi. Bilimlarni oʻzlashtirish 

ijodiy tavsifga ega. 

Xulosa qilib aytganda, ta’limda birlamchi vazifa keyingi ta’lim jarayonida muhim 

ahamiyatga ega boʻlgan boshlangʻich umumiy ta’lim malaka va koʻnikmalarini 

shakllantirishdan iborat. 

